
Оңтүстік Қазақстан облысы қой шаруашылығының қазіргі дамуы 

тұрғысынан, қой мен ешкінің саны ғана емес, өнімділік көрсеткіштері 
жағынан да республикадағы көшбасшы өңірге айналды. Оны ресми 
мәліметтерден, статистикалық деректерден айқын көруге болады.  

Ал біз мақаламызда осындай жетістіктің негізін қалайтын басты бір 
жағайды қарастырамыз. Бір сөзбен айтқанда, Оңтүстік Қазақстан 
облысындағы қалыптасқан қазіргі қой шаруашылығының дамуына маңызды 
бір фактор - өңірде өсіріліп жатқан қой тұқымдарының әсері зор. Сондықтан 
осы өңірде өсірілетін қой тұқымдарының құрылымына тоқталамыз. Советтік 
кезеңдегі ауыл шаруашылығы министрлігі тарапынан бекітілетін қой 
тұқымдарын аудандастыру, мамандандыру жоспарына сәйкес облыстағы қой 
шаруашылығы негізінен екі бағытта – биязы жүнді және қаракөл қой 
шаруашылығы болатын. Биязы жүнді қой шаруашылығындағы басты 
өсірілетін тұқым – жүнді-етті бағыттағы оңтүстік қазақ мериносы. 
Селекционер ғалымдар мен мамандардың көп жылғы еңбегінің нәтижесінде 
1966 жылы Қазақстанның оңтүстік өңірінде шығарылған отандық оңтүстік 
қазақ мериносы Жамбыл және Оңтүстік Қазақстан облыстарында өсіріледі. 
Бұл тұқым оңтүстік өңірдің ауа-райы мен жемшөп жағдайына, шөл және 
шөлейітті жайылымдарда бағуға бейімделген. Осы қой тұқымының жалпы 
саны 1979 жылдың 1 қаңтарына 3,55 млн., оның ішінде 1,99 млн. басы 
саулықтар үлесіне тиесілі екен. Бір бастан қырқылған жүн мөлшері – 3,1-3,4 
кг. және жуылған жүн түрінде 1,5-1,7 кг. болыпты [1].  

Т.А.Апсеметовтың деректеріне қарағанда облыстың 
шаруашылықтарында 1979 жылдың басында 3014,7 мың қой – ешкінің 1577,2 
мыңы биязы жүнді қой болған [2]. Қой малының қалған бөлігі, яғни 50 % 
жуығы қаракөл қойлары болған екен.  

Қой шаруашылығын осындай бағытта дамыту жоспарлы экономика 
тұсында нәтижелі болды. Өйткені, мемлекеттік тапсырыс пен үкімет 
тарапынан биязы жүн мен қаракөл елтірісіне деген сұраныс тұрақты болды 
және бұл өнімдер жоғары бағаланды. Сондықтан қой өсіретін 
шаруашылықтар тиімді жұмыс істеді.  

Алайда еліміз егемендік алып, нарықтық қатынастарға көшкен соң осы 
салада қалыптасқан шаруашылық жүйесіне өзгерістер енгізу қажеттілігі 



туындады. Өйткені, биязы жүн мен қаракөл елтірісіне деген сұраныс азайып, 
нарықта баға төмендеді. Оған мақта шаруашылығы мен жасанды 
талшықтардан жасалған өнімдердің көптеп шығарылуы және олардың бағасы 
төмен болуы да әсерін тигізді. Сондықтан осындай жағдайда дәстүрлі қой 
шаруашылығы жүйесіне тың ұсыныстар, әдіс-тәсілдер енгізу қажет болды.  

Осы жағдайларды ескере отырып, биязы жүнді қой шаруашылығында 
жүнді-етті бағыттан етті-жүнді бағытқа бейімделуге бетбұрыс басталды. Бұл 
тұрғыда «Оңтүстік-батыс мал және өсімдік шаруашылығы ғылыми-зерттеу 
институты» ғалымдарының жұмыстарын атап өткен орынды. Селекциялық-
асылдандыру жұмыстары жүн талшықтарының жіңішкелігі жоғары, әрі 
еттілік қасиеттері барынша айқын қалыптасқан биязы жүнді қой тұқымдарын 
шығару бағытында Қазығұрт ауданындағы «Шарбұлақ», Арыс ауданындағы 
«Сәбит -А» және Төлеби ауданындағы «Бірлік» өндірістік кооперативтерінде 
оңтүстік қазақ мериносының талаптарға сай таза қанды саулықтарын 
сұрыптау мен жұп таңдау әдістерін қолданып және «Етті меринос» 
тұқымының қошқарларымен будандастырып, нәтижелерін оңтүстік қазақ 
мериносын  өсіретін шаруашылықтарға енгізу жұмыстары жүргізілуде. Қазір 
жоғарыда аталған шаруашылықтарда асыл тұқымды 5 мыңнан астам 
саулықтар өсірілуде.  

Бертінде облыстағы қой шаруашылығы үшін жаңа бағыт - етті-майлы 
қылшық жүнді қойларды өсіру қолға алынды. Бұрынғы аудандастыру 
жоспарына бұл бағыт кірмейтін. Қазақтың құйрықты қылшық жүнді 
қойларын негізінен жеке меншік үй шаруашылықтары ғана өсіретін. 
Сонымен бұл бағыттағы жұмыстар Ордабасы және Отырар аудандарында 
қарқынды жүргізілді. Ол үшін базалық шаруашылықтарда жергілікті 
құйрықты қылшық жүнді қой тұқымына тірі салмағы, дене бітімі мен сырт 
пішіні және жүн өнімділігі бойынша қатаң сұрыптау жүргізіліп, іріктелініп 
алынған саулықтар еділбай және гиссар тұқымдарының қошқарларымен 
будандастырылды.  

2011 жылы апробациядан өткен жаңа Ордабасы тұқымының өнімділігі 
қазақтың құйрықты қылшық жүнді қой тұқымы стандартынан 10-18 % артық. 
Қазақстанның Оңтүстік-Батыс өңірінің таулы және шөлейт табиғи-климаттық 
жағдайына жақсы бейімделген, салмағы жоғары, дөңгеленген кұйрығы 
тартылыңқы, кең және терең кеуделі, тез жетілгіш қасиеттермен 
ерекшеленеді.  

Қозыларының жынысына байланысты туған кезіндегі тірілей салмағы - 
4,8-5,5 кг., 4 айлығында - 36,2-42,8 кг., 15 айлығында - 55,4-72,7 кг 
аралығында. Жылына бір рет қырқылады. Төлдегіштігі 100 саулықтан 112 
қозы. Сақа саулықтардың тірілей салмағы 68-80 кг, қырқылған орташа 
жылдық жүн мөлшері 1,1-1,5 кг, жасына байланысты қошқарлардың тірілей 
салмағы 105-123 кг, қырқылған орташа жылдық жүн мөлшері 2,1 кг. 
Ордабасы тұқымының облыс бойынша жалпы саны 30000 жуықтады [3].  



Ордабасы тұқымын облыс бойынша өсіру тиімділігі 45,4% болса, 
қазақтың құйрықты қылшық жүнді қойынікі тек 27,3 4% құраған [3].  

Бүгінде аталған қой тұқымында «Бадам» және «Шәуілдір» тұқымішілік 
түрлері бар. «Бадам» тұқымішілік түрінде өнімділігіне байланысты төрт 
түрлі аталық із шығарылған (майлы-етті, етті-майлы, етті және майлы). Бұл 
тұқымішілік түрге жататын қойлар өнімділігі қазақтың құйрықты қылшық 
жүнді қой тұқымының стандартынан 12-18 % артық. Тиімділігі де жоғары. 
Қазіргі кездегі мал саны 4,0 басқа жуықтады [4].  

Екінші тұқымішілік зауыттық түр «Шәуілдір» деп аталады. Бұл 
тұқымішілік түрді шығару барысында өнімділік қасиеттерінің 
айырмашылығы анық байқалатын екі аталық із (көп төлді және иір жүнді) 
шығарылды. Селекциялық жетістік тұрғысынан алғанда бұл тұқымішілік түр 
өнімділігі қазақтың құйрықты қылшық жүнді қой тұқымы стандартынан 
тірілей салмағы бойынша 10-15 % артық. Оңтүстік-Батыс өңірінің шөл 
аймағы жағдайында өсіруге бейім тұқым. Қазіргі кездегі мал саны 2,0 басқа 
жуықтады [4].  

Жоғарыда айтылғандарды қорыта келе, Оңтүстік Қазақстан облысында 
бұрыннан аудандастырылып өсіріліп келе жатқан биязы жүнді және қаракөл 
қой шаруашылығымен қатар қазақтың құйрықты қылшық жүнді қой тұқымы 
негізінде шығарылған Ордабасы тұқымын өсірудің келешегі зор дейміз. 

